
Los bido sos pitzinnos innotzentes,
interrados biventes in sa losa,
pro issos aurosa
che fiamas d’inferru sempre ardentes.
…
E solos in sas manos de s’ossàiu,
de su vile gangàiu minettosu,
no an a bider gosu
ne violeddas in su mese ‘e maju.
…
Unu mundu malèsigu, tiranu,
unu mundu ojànu de vilesa,
s’umanidade inchesa
est in pampas de venga, fittianu.
…
Fizigheddos addane disterrados,
poveros orfanados da sa mama,
in sas dies de cama
grarint tittìa comente astrorados.
…
Pius de totus unu est patidore,
disizosu ‘e amore, de ternùra,
pegus de sa presùra
che leporeddu in francas de s’astore.
…
Est tzegu a s’oju drestu, Pilordòro,
tristu che unu moro de galera:
dolimas in s’aèra
ispàrghet anneadu ‘e santrecòro.
…
A s’anzone minore dissolente,
iscancadu repente de sa titta,
in sa prejone fritta
una lagrima a s’atera est sighènte.
…
E a totu su male de su mundu,
ghettadu in s’isprefundu de s’annèu,
s’annanghet un’ispreu
chi lu ‘attit a morte, totu in grundu.



Isse no at ispera ‘e libertade
prite a niunu est frade e mancu fizu,
foras de parentizu
est fera trista indigna ‘e caridade.
…
Ma Pilordòro dae s’oju solu
pranghet in disconsolu, miserinu,
ne li mudat s’ostinu
su re chi l’at ghettadu in tantu dolu.
…
Li narat: non de me, de sos carrales,
chi sun manantiàles d’amargura,
apparta s’istrasùra,
isòlvelis trobeas e murrales.
…
Ma su re de su mundu no intendet,
e fotzis non cumprendet it’est pena,
e gasi sa cadena
de su disterru malu no l’isprendet.

Innocenti

Li vedo quei bambini innocenti,/ sepolti vivi nella tomba,/ sventurata per loro/ come fiamme d’inferno sempre ardenti.
E soli fra le mani del boia,/ il vile carnefice minaccioso,/ non vedranno gioie/ né viole nel mese di maggio.
Un mondo maligno, tiranno,/ un mondo avido e vile,/ con l’umanità spesso accesa/ da fiamme di vendetta./
Piccoli figli esiliati lontano,/ poveri resi orfani della madre,/ nei giorni di caldo/ balbettano “tittìa” come fossero congelati.
Fra tutti, uno è più sofferente,/ desideroso d’amore e di tenerezza,/ bestiola prigioniera/ come leprotto fra gli artigli dell’astore.
È cieco dall’occhio destro, Pilordòro,/ triste come uno schiavo moro al remo,/lamenti pietosi nell’aria/ diffonde, angosciato da un orribile spavento.
Al piccolo agnello solitario,/ strappato all’improvviso/ dal seno, nella gelida prigione/ una lacrima fa seguito all’altra.
E a tutto il male del mondo,/ gettato negli abissi dell’infelicità,/ si aggiunge un brivido/ che lo conduce alla morte, d’improvviso.
Lui non ha speranza di libertà,/ perché non e fratello né figlio di nessuno,/ senza alcun parente/ è come belva indegna di carità.
Ma Pilordòro dall’unico occhio/ piange sconsolato,/ misero, e non gli cambia il destino/ il re che lo ha scaraventato in tanto dolore.
Gli dice: non da me, ma dai miei fratelli,/ che sono fontane di amarezza,/ allontana la tempesta,/ liberali dalle funi e dalle cavezze.
Però il re del mondo non sente,/ e forse non capisce cosa sia la pena,/ e così la catena/ dell’esilio crudele non la scioglie.

